
M üstəqil Azərbaycan bu gün sosial- iqtisadi, siyasi və 

mədəni inkişafının yeni mərhələsini yaşayır. Ölkədə 
milli iqtisadiyyatın güclənməsini və müasirləşməsini 

təmin etmək məqsədilə sosial-iqtisadi islahatlar həyata keçiri-
lir. Bunun nəticəsində iqtisadiyyatın həcmi getdikcə böyüyür, 
infrastruktur yenilənir və güclənir, pozitiv demoqrafik artım 
şəraitində yoxsulluq səviyyəsi əhəmiyyətli dərəcədə azalır, 
maliyyə imkanları genişlənir və nəhayət, Azərbaycan yuxarı orta 
gəlirli dövlətlər qrupunda möhkəmlənir.

Son illədə artan iqtisadi güc 
Azərbaycana Cənubi Qafqazın 
və ətraf regionların iqtisadiyyat-
larını dəyişdirməyə qadir böyük 
layihələrin təşəbbüskarı olmaq 
imkanı verib. Ölkə regional iqtisa-
diyyatın lokomotivi olaraq dünya-
nın enerji təhlükəsizliyinin etibarlı 
tərəfdaşlarından birinə çevrilib. 
Bütün bunlar Azərbaycanın re-
gionda iqtisadi rolunu yüksəldib, 
xarici təsirlərə davamlı olmasına 
və müstəqil dövlət kimi suverenliyi-
nin güclənməsinə möhkəm zəmin 
yaradıb.  

Əldə edilən iqtisadi üstünlük, 
uzun illər formalaşdırılan ictimai-
siyasi və sosial-iqtisadi bünövrə 
ölkənin hərbi qüdrətini də yüksəldib. 
Bu uğurlar torpaqlarımızın işğaldan 
azad edilməsi və ərazi bütövlüyü-
nün bərpası ilə nəticələnən tarixi 
qələbəmizi şərtləndirib. Ötən il 
noyabrın 10-da imzalanan tarixi 
Bəyanatla Azərbaycanın siyasi və 
iqtisadi suverenliyinin təmini işğal-

dan azad edilən ərazilərin mövcud 
iqtisadi potensialından xalqımızın 
rifahı üçün tam istifadə olunmasına 
geniş imkanlar yaradıb.  

Bununla bərabər, uzun 
müddətdir ki, qlobal bəlaya çevrilən 
koronavirus pandemiyası ilə aparı-
lan səmərəli mübarizə, ümumdövlət 
məqsədləri naminə həmrəylik 
təcrübəsi və ərazi bütövlüyünün 
bərpası irimiqyaslı və dərin islahat-
ların aparılmasına zəruri əsasları 
gücləndirib. Əvvəlki illərdə reallaş-
dırılan islahatlar hesabına respubli-
kanın sosial-iqtisadi potensialı artıb, 
iqtisadiyyatın xarici təsirlərə dözüm-
lülüyü yaxşılaşıb. Azərbaycanda 
sosial-iqtisadi quruculuq tədbirləri 
və ərazi bütövlüyünün təmini 
uzunmüddətli dövrdə Azərbaycanın 
daha keyfiyyətli inkişaf mərhələsinə 
keçməsinə, sürətlə inkişaf edən, 
yüksək rifaha malik lider dövlət 
olmasına müsbət təsir göstərib.    

Hazırda müstəqil və suveren 
Azərbaycan dövləti postpandemiya 
və postkonflikt dövründə keyfiyyətcə 
yeni olan və 2021‒2030-cu illəri 

əhatə edən strateji mərhələyə daxil 
olur. Ölkənin ərazi bütövlüyünün 
bərpası ilə səciyyələnən yeni strateji 
dövrdə dərin struktur-institusional 
islahatlar hesabına yüksək iqti-
sadi artım mənbələrinin tapılması 
vasitəsilə Azərbaycan dövlətinin 
qüdrətinin daha da artırılması, 
yüksək rifah cəmiyyətinin qurulması, 
azad edilmiş bölgələrə tarixi qayıdış 
və əbədi məskunlaşmanın təmin 
edilməsi qarşıda mühüm vəzifə kimi 
durur.  

Qlobal iqtisadi reallıqlar, eləcə 
də yeni inkişaf mərhələsində qarşıya 
qoyulan məqsədlər Azərbaycanın 
əsas sosial-iqtisadi inkişaf 
istiqamətlərinin və buna uyğun milli 
prioritetlərin müəyyən olunmasını 
tələb edir.

Prezident İlham Əliyevin 2 
fevral 2021-ci il tarixli “Azərbaycan 
2030: sosial-iqtisadi inkişafa dair 
Milli Prioritetlər”in təsdiq edilməsi 
haqqında sərəncamı da qarşıda-
kı dövrdə respublikamızın əsas 

sosial-iqtisadi inkişaf istiqamətlərini 
və buna uyğun milli prioritetlərini 
müəyyənləşdirməklə əldə olunan 
uğurların miqyasının, həmçinin 
həcminin genişləndirilməsi məqsədi 
daşıyır.

Sənəddə uzunmüddətli dövrdə 
iqtisadi artımın sağlam və tarazlı 
olmasının önəmi, həmçinin belə iqti-
sadi artımın ölkənin davamlı inkişafı 
üçün möhkəm zəmin yaradacağı 
vurğulanıb.  Eyni zamanda, bu pri-
oritetin səmərəli həyata keçirilməsi 
üçün iki məqsədin–davamlı və 
yüksək iqtisadi artımın, daxili və 
xarici təsirlərə dayanıqlığın təmin 
olunması nəzərdə tutulub.  

“Azərbaycan 2030: sosi-
al-iqtisadi inkişafa dair Milli 
Prioritetlər”də bildirilir ki, iqtisadi 
artım vətəndaşların həyatına təsir 
göstərən başlıca amillərdən biridir. 
İqtisadiyyatı davamlı və yüksək 
templərlə artırmaqla ölkədə adam-
başına düşən milli gəlirin yüksək 
səviyyəsinə nail olunmalıdır. İqtisadi 
artım yüksək gəlirli iş yerləri ya-
ratmaqla həyat səviyyəsinin ilbəil 

yaxşılaşmasını təmin etməlidir.
İqtisadi artımın davamlı ol-

ması, milli iqtisadiyyatın dərin 
şaxələnməsi, mallar və xidmətlər 
üzrə ixrac potensialının tam reallaş-
dırılması üçün yeni “hərəkətverici 
qüvvələr” tapılmalıdır. Neft sektoru 
sosial-iqtisadi inkişafın dayaq-
larından biri olsa da, qeyri-neft 
iqtisadiyyatı inkişafın mərkəzinə 
çevrilməlidir.

İqtisadi artım qabaqcıl və 
səmərəli özəl təşəbbüslərə 
söykənməli, dövlət və özəl 
əməkdaşlığı gücləndirilməlidir. 
Yenilikçiliyə malik özəl sektor-

da fəallıq daha da canlandı-
rılmalı, qeyri-neft sektorunun 
maliyyələşməsində özəl sektorun 
payı artırılmalıdır.

Son illər ərzində ölkəmizdə 
yaradılan siyasi və makroiqtisadi 
sabitlik Azərbaycanın regionda-
kı xüsusi rolunu fərqləndirir. Bu 
baxımdan hazırda Azərbaycanın 
hər bir vətəndaşının öz potensialını 
reallaşdırması üçün əlverişli şərait 
yaradılır. Bu gün yalnız iş yeri tap-
maq deyil, eləcə də iş yeri yarat-
mağa çalışan hər bir şəxsə dövlət 
tərəfindən bir sıra tədbirlər vasitəsilə 
müvafiq qanunvericiliyin tətbiqi yolu 
ilə dəstək verilir.

Həyata keçirilən uğurlu islahatlar 
nəticəsində  Azərbaycan iqtisa-
diyyatı  2014-cü ildən başlanan 
və bir neçə il davam edən qlobal 
maliyyə-iqtisadi böhrandan itkilərsiz 
çıxdığı kimi, hazırda  koronavirusun 
yaratdığı problemləri də tədricən 
möhkəmlənən iqtisadi-maliyyə 
potensialı hesabına aradan qaldır-
mağa, iqtisadi sabitliyi qoruyub-sax-
lamağa qadirdir.

Yeri gəlmişkən, Azərbaycanın  
tədricən güclənən iqtisadi-maliyyə 
potensialı haqqında aydın təsəvvür 
yaratmaq üçün ötən ilin bir sıra 
göstəricilərinə diqqət yetirmək 
istərdik. Belə ki, 2020-ci ildə 
respublikada məcmu dövlət bor-
cunun ÜDM-ə nisbəti dünya üzrə 
göstəricidən təxminən 4 dəfə az 
olub. Azərbaycan qarşılaşdığı xarici 
şoklarla mübarizədə xarici deyil, öz 
resurslarına əsaslanmaqla borc da-
yanıqlılığını qoruya bilib. Həmçinin 
2020-ci ildə dövlət büdcəsinin aza-
lan gəlirlərinin və artan xərclərinin 
tarazlaşdırılması üçün “fiskal 
fəza”dan istifadə etməklə büdcə 
dürüstləşdirilməsi çərçivəsində 2,3 
milyard manatlıq əlavə maliyyə 
təminatı yaradıb. 

Ötən il ölkədə pul təklifinin 
artması və uçot dərəcəsinin azal-
dılması fonunda monetar siyasətin 
yumşaldılması fiskal genişlənmə 
siyasəti ilə əlaqələndirilib. Beləliklə, 
fiskal və monetar siyasətin əsas 
hədəfi makroiqtisadi sabitlik və 
iqtisadi aktivlik arasında balan-

sın qorunması olub. Pandemiya 
əleyhinə toplanan  3,5 milyard 
manatlıq vəsait hesabına iqtisadi 
geriləmə yumşaldılıb, makroiqtisadi 
sabitlik qorunub, məşğulluğa dəstək 
verilib, sahibkarlara kömək olunub, 
sosial layihələr genişləndirilib, bank 
kreditləri restruktrizasiya edilib. 
zəmanət və subsidiyalar verilib, stra-
teji valyuta ehtiyatları demək olar ki, 
sabit qalıb. 

Bütün bunlar onu göstərir ki, 
ötən il ərzində Azərbaycan hökuməti 
tərəfindən dünya iqtisadiyyatında 
gedən proseslər diqqət mərkəzində 
saxlanılaraq, baş verə biləcək 
neqativ iqtisadi tendensiyaların ölkə 
iqtisadiyyatına mənfi təsirlərinin 
neytrallaşdırılması üçün preventiv 
tədbirlər uğurla reallaşdırılıb.   Belə 
ki, neftin qiymətinin kəskin ucuzlaş-
masının tədiyə balansına təsirlərinin 
proqnoz ssenariləri hazırlanaraq, 
bu   ssenarilərə əsasən sabitləşdirici 
tədbirlər paketi həyata keçirilib.     

Hazırda dünyada baş verən ne-
qativ iqtisadi meyillər fonunda belə 
Azərbaycan iqtisadiyyatı dayanıqlılıq 

nümayiş etdirir, iqtisadiyyat inkişaf 
yolu ilə uğurla irəliləyir, ölkənin 
maliyyə imkanlarının daha da 
genişlənməsi üçün önəmli tədbirlər 
reallaşdırılır.   

Ekspertlərin fikrincə, bu gün ölkə 
iqtisadiyyatı 2014-cü ildən başla-
nan qlobal maliyyə-iqtisadi böhra-
nı dövründən daha dayanıqlıdır. 
Əvvəlki illərdə olduğu kimi, cari il də 
müsbət inkişaf dinamikası davam 
edir.   

İqtisadi və sosial sahələrin 
inkişafı istiqamətində reallaşdırılan 
tədbirlərin miqyasını aydın təsəvvür 
etmək məqsədilə bəzi statistik 
göstəriciləri də diqqətə çatdırmaq 
istərdik. Belə ki, ötən il pandemiya 
və müharibə şəraitində Azərbaycan 
iqtisadiyyatında müsbət dinamika 
müşahidə olunub: qeyri-neft-qaz 
sənayesi 11,3 faiz, neft-qaz sektoru 
üzrə əsas kapitala investisiyaların 
həcmi 8,6 faiz, xarici mənbələr 
üzrə əsas kapitala investisiyala-
rın həcmi isə 21,8 faiz artıb, kənd 
təsərrüfatında 2 faiz artım qeydə 
alınıb.

Ölkənin enerji resurslarının 
səmərəli istifadəsi, iqtisadi azad-
lıqların təmin olunması, “kölgə 
iqtisadiyyatı” ilə mübarizə və digər 
sahələrdə əldə olunan uğurlar mak-
roiqtisadi göstəricilərin əhəmiyyətli 
dərəcədə yaxşılaşdırılmasına imkan 
yaradıb. Azərbaycan artıq iqtisadi 
baxımdan regionun ən güclü dövləti 
kimi bütün dünya tərəfindən qəbul 
olunub.

Bütün bunlar Azərbaycanın 
iqtisadi gücünün, hətta pandemiya 
dövründə belə artmasının ifadəsidir. 
Dövlətimizin başçısının bildirdiyi 
ki, bu da dövlətimizin  istənilən 
böhrana hazır olduğunu göstərir: 
“Çünki biz elə bir möhkəm təməl 
yaratmışıq ki, istənilən böhranla 
əlaqədar öz düzgün addımları-
mızı atırıq və neftin qiyməti hətta 
35 dollar səviyyəsində olsa belə, 
Azərbaycan bütün sosial öhdəlikləri 
yerinə yetirəcək, ölkəmiz üçün lazım 
olan infrastruktur layihələrini icra 
edəcək, ölkəmizin hərbi potensi-
alının möhkəmləndirilməsi üçün 
əlavə vəsaitin təşkil edilməsinə də 
çatacaqdır...”.

Lakin son illərdə dünya iqtisa-
diyyatında potensial iqtisadi artım 
templərinin aşağı düşməsi, əmtəə 
bazarlarında qiymət volatilliyinin 
xeyli yüksəlməsi, qlobal maliyyə 
sabitliyinin kövrəkliyinin artması, 
xüsusilə ötən ilin əvvəllərindən 
başlanan koronavirus pandemiyası, 
həmçinin bununla əlaqədar əksər 
ölkələrdə sosial-iqtisadi fəallığın 
məhdudlaşması Azərbaycan iqtisa-
diyyatı qarşısında da yeni strateji 
siyasət çağırışları yaradıb. 

Əldə edilən sosial-iqtisadi 
rifah səviyyəsinin əlverişsiz qlobal 
mühitdə dayanıqlı saxlanılması 
və daha da yüksəldilməsi üçün 
milli iqtisadiyyatımızın beynəlxalq 
rəqabət qabiliyyəti gücləndirilməli, 
iqtisadiyyatın neft gəlirlərindən ası-
lılığı minimuma endirilməli, ölkədə 
makroiqtisadi və maliyyə sabitliyi 
qorunmalıdır.

Növbəti onillikdə Azərbaycabda 
sosial-iqtisadi rifahın yüksəldilməsi 
üçün iqtisadiyyatın ikiqat artımı-
nın təmin edilməsi qarşıda duran 
başlıca strateji çağırışlardan biridir. 
Xüsusilə postpandemiya dövründə 
iqtisadiyyatın illik artım tempinin 
yüksəldilməsi üçün onun yeni 
mexanizmlərinin formalaşdırılması 
və inkişaf etdirilməsi, bu məqsədlə 
daha dayanıqlı, inklüziv iqtisadi 
artım mənbələrinin yaradılma-
sı zəruri şərtdir. Bu zaman özəl 
investisiyaların, o cümlədən birbaşa 
xarici investisiyaların cəlbinə, qeyri-
neft ixracının genişləndirilməsinə 
əsaslanan milli inkişaf prioritetlərinin 
müəyyənləşdirilməsi, qlobal dəyər 
zəncirinə fəal qoşulma, investi-
siya mühitinin radikal yaxşılaş-
dırılması, müasir səhiyyə, təhsil 
siyasəti vasitəsilə insan kapitalının 
keyfiyyətinin daha da yüksəldilməsi, 
biznesin tələblərinə uyğunlaşdırıl-
ması, mülkiyyət hüquqlarının daha 
səmərəli  qorunması və digər strateji 
vəzifələrin icrası prioritet məsələ 
kimi diqqət mərkəzində saxlanılır. 

Vaqif BAYRAMOV,  
“Xalq qəzeti”

Azərbaycan uzun illər ərzində sabitlik 
yolu ilə gedir. Ölkəmizdə mövcud olan sabitlik 
Azərbaycan xalqının iradəsi ilə təmin edilir. 
Bizim apardığımız siyasət xalq tərəfindən 
dəstəklənir. Siyasət konkret işlərlə ölçülür. 
Bizim siyasətimizin təməlində konkret işlər, 
real inkişaf, söz yox, əməl dayanır və verilən 
hər bir söz həyatda öz əksini tapır. Ona görə də 
xalq tərəfindən bizə göstərilən etimad yüksək 
səviyyədədir və sabitliyin, əmin-amanlığın əsas 
şərtləri məhz budur.

İlham ƏLİYEV
Azərbaycan Respublikasının Prezidenti

Milli Prioritetlərin tətbiqi davamlı və 
yüksək iqtisadi tərəqqiyə aparacaq

Dövlətimizin başçısı cənab İlham 
Əliyev keçən ilin yekunlarına həsr olun-
muş videoformatda keçirilən müşavirədə 
bildirib ki, bu istiqamətdə 2021-ci il 
ərzində Azərbaycan dövləti tərəfindən 
mühüm işlər görülməlidir.   Builki dövlət 
büdcəsindən ərazilərin bərpası və yenidən 
qurulması, doğma yurdlarına qayıdan 
vətəndaşlarımızın yaşayışı və işgüzar 
fəaliyyəti üçün 2,2 milyard manat vəsait 
ayrılıb. Cənab İlham Əliyevin tapşırığına 
əsasən, Qarabağda məskunlaşacaq insan-
lara elə şərait yaradılacaq ki, işləyərək öz 
ailə büdcələrini təmin edə bilsinlər, yəni, 
daha dövlət dəstəyinə möhtac qalmasınlar. 
Onlar üçün elə torpaq sahələri ayrılacaq ki, 
oranı rahat əkib-becərsinlər və yaxşı gəlir 
götürsünlər.

Ölkədə ərzaq təhlükəsizliyinin təmin 
olunması aqrar sektorun qarşısında 
mühüm vəzifələr qoyur. Pandemiyanın 
yaratdığı məhdudiyyətlərə baxmayaraq, 
2020-ci ildə kənd təsərrüfatı üzrə inkişaf 
dinamikası 2 faiz artıb, bitkiçilikdə 1 faiz 
və heyvandarlıqda 2,9 faiz artım olub. 
Ölkədə 1 milyon hektardan artıq sahədə 
taxıl əkini həyata keçirilib və işğaldan azad 
edilən ərazilər hesabına növbəti illərdə bu 
sahənin əkin balansının təqribən 10 faiz 
artırılması nəzərdə tutulur. Bir sıra özəl və 
pilot təsərrüfatlarda taxıl üzrə məhsuldarlıq 
hətta 60 sentnerə  çatıb. Digər bitkiçilik 
məhsulları istehsalında da artım dina-
mikası davam edib. Əvvəlki  ilin müvafiq 
dövrü ilə müqayisədə 2,5 faiz çox tərəvəz, 

4,2 faiz çox meyvə və giləmeyvə, 15 
faiz çox tütün, 2,1 faiz çox kartof isteh-
sal edilib. Həmçinin pambıq sahəsində 
yüksək nəticə əldə olunub. 100 min hektar 
pambıq sahəsindən 335 min tondan çox 
məhsul istehsal edilib və pambıq üzrə 
orta məhsuldarlıq əvvəlki illə müqayisədə 
4 sentner artıb, orta məhsuldarlıq 33,5 
sentner təşkil edib. Eləcə də, tütün üzrə 
məhsuldarlıq 2019-cu illə müqayisədə 19,3 
sentnerdən 22,1 sentnerə, şəkər çuğundu-
ru üzrə məhsuldarlıq 328 sentnerdən 481 
sentnerə, çəltik üzrə məhsuldarlıq 29,9 
sentnerdən 32,8 sentnerə yüksəlib.

İntensiv bağçılıq da müsbət nəticələr 
verib. 2020-ci ildə intensiv və superin-
tensiv bağlar ümumi bağların 14 faizini 
təşkil edib. Bu il Prezidentin tapşırığına 
uyğun olaraq, yeni üsulla fındıq, zeytun, 
nar və sitrus bağlarının salınmasına 
görə birdəfəlik əlavə maliyyə dəstəyi 
göstəriləcək. Heyvandarlıq sahəsində də 
müsbət dinamika var və ət istehsalında 
3,1 faiz, süd istehsalında isə 1,7 faiz artım 
əldə olunub. Böyük inam var ki, bir-iki ilə 
bu göstəricilər həmin rəqəmlərin bir neçə 
misli qədər artacaq.   

Hazırda işğaldan azad edilmiş torpaq-
larda aqrar sahənin inkişafı ilə bağlı mü-
hüm tədbirlər görülür. Kənd Təsərrüfatı Na-
zirliyi “Azərkosmos” ASC ilə birlikdə azad 
olunmuş ərazilərdə faktiki əkinaltı torpaqla-
rın  peyk təsvirləri əsasında xəritələşməsini 
aparıb. Həmin torpaqlarda əkinlərə, o 
cümlədən çoxillik əkmələrə aqrotexniki 

qulluq göstərilməsi məqsədilə işlərə baş-
lanılıb. Əlbəttə, ən ümdə vəzifələrdən biri 
işğaldan azad edilmiş ərazilərdə torpaqdan 
səmərəli istifadəyə nail olmaqdır.   

Prezident İlham Əliyevin tapşırığına 
əsasən, azad edilmiş torpaqlarda kənd 
təsərrüfatının inkişafının sistemli xarak-
ter alması üçün hökumət bəri başdan 
prioritetlər seçir. Öncə ərzaq təhlükəsizliyi 
məqsədilə hansı məhsulların əkilməli 
olduğu dəqiqləşdirilir. Bildiyimiz kimi, azad 
edilmiş torpaqların həm bitkiçilik, həm 
də heyvandarlıq sahəsində çox böyük 
potensialı var. Kəlbəcər, Laçın rayonla-
rı geniş örüş, otlaq sahələrinə malikdir. 
Azad edilmiş torpaqlarda sovet dövründə 
taxılçılıq, pambıqçılıq, üzümçülük, tütün-
çülük, baramaçılıq, bağçılıq, heyvandarlıq 
çox geniş vüsət almışdı. Nəzərə almalıyıq 
ki, indi bizim yeni texnologiyalarımız var, 
deməli, bu sahənin uğur tendensiyası daha 
da arta bilər.    

Eyni zamanda, azad edilmiş tor-
paqlarda ixrac potensialı artırılmalı və 
şaxələndirilməlidir. Azad olunmuş torpaq-
larda  xüsusilə bağçılıq çox ciddi inkişaf 
edə bilər. Çünki meyvə məhsulları istənilən 
bazarda qəbul olunur. Ənənəvi bazar iqlimi 
də buna imkan verir. Tərəvəzçiliyin, üzüm-
çülüyün də böyük potensialı var.   Dövlət 
başçımızın bildirdiyi kimi, ölkəmizdə pa-
yızlıq və yaz əkin mövsümlərinə hazırlıqla 
bağlı kifayət qədər imkan var ki, azad edil-
miş torpaqlardan məhz builki mövsümdə 
bol məhsul götürülsün.   

Kənd təsərrüfatının inkişafı ilə bağlı 
məsələ cənab İlham Əliyevin bu günlərdə 
təsdiqlədiyi “Azərbaycan-2030: sosial-
iqtisadi inkişafa dair Milli Prioritetlər”də 
də xüsusi yer almışdır. Bu il üçün 
müəyyənləşdirilən  prioritetlərə əsasən, 
işğaldan azad edilmiş ərazilər üzrə Strateji 
Fəaliyyət Planı hazırlanır. Bu sırada bərpa 
zamanı hər bir iqtisadi rayonun təbii-iqlim 

şəraiti və profilinin nəzərə alınması, ayrı-
ayrı sahələrin inkişafı, torpaq islahatının 
aparılması üçün yeni mexanizm və meyar-
ların işlənib hazırlanması, su ehtiyatların-
dan səmərəli istifadə məsələləri mühüm 
yer tutur. Dövlət–özəl tərəfdaşlığının 
təşviqi davam etdiriləcək, özəl sektor 
sərfəli şərtlərlə investisiya layihələrinin 
maliyyələşdirilməsinə cəlb olunacaq.   

Prezident İlham Əliyevin 4 yanvar 
2021-ci il tarixli fərmanı ilə publik hüquqi 
şəxs kimi təsis edilmiş “Qarabağ Dirçəliş 
Fondu” işğaldan azad edilmiş ərazilərdə 
dayanıqlı məskunlaşma üçün müasir və la-
yiqli həyatın təmin edilməsini dəstəkləmək 
məqsədinə xidmət edir. Müzəffər ordumu-
zun böyük qələbəsi sayəsində azadlığına 
qovuşan ərazilərimizin üzü gülməyə başla-
yıb. Qarşıdan gələn yaz əkini kampaniyası 
ərəfəsində bölgələrimizin minalardan və 
partlamamış mərmilərdən təmizlənməsi, 
onların əvəzinə torpağa toxum əkilməsi, 
dən səpilməsi bu sahəyə könül verənlərin 
başlıca qayğısıdır. Şübhə yoxdur ki, 
halal zəhmət sayəsində kənd təsərrüfatı 
məhsullarımızın istehsalı xeyli artacaq. 
Ərazilərin bərpası prosesinə xarici inves-
torların və beynəlxalq donor qurumlarının 
cəlb olunması da diqqətdə saxlanılacaq. 
Tez bir zamanda kənd və qəsəbələr sah-
mana salınacaq, laləzara çevriləcək.   

Vətənpərvərlik amalına, 
azərbaycançılıq ideyasına ürəkdən bağlı 
olan və sidq-ürəklə xidmət göstərmək 
istəyən heç bir kəs Qarabağın bərpası adlı 
savab işdən kənarda qalmaq istəmir. Əsas 
üstün cəhət budur ki, qarabağlı soydaşları-
mızın çox böyük əksəriyyəti, eləcə də kənd 
təsərrüfatına sərmayə qoymaq istəyən 
iş adamları tezliklə qollarını çırmalayıb 
əkin-biçinə rəvac vermək əzmindədirlər. 
Hazırlıq prosesləri başa çatandan sonra ilk 
mərhələdə deklarasiya sistemi qurulacaq. 
Bundan sonra həmin torpaqların orada 

yaşayacaq insanlara istifadəyə verilməsi 
məsələsi ilə bağlı dəqiq mexanizmlər 
müəyyənləşəcək. Nəhayət, ərazilərdə 
məskunlaşma prosesi ilə yanaşı, torpaq-
ların istifadəyə verilməsinə uyğun olaraq 
əhalinin lazımi texnika ilə təminatı həyata 
keçiriləcək.

Dövlətin bu sahəyə diqqəti, aqrar 
sahənin elmi üsullarla dirçəldilməsi öz 
yerində. Fərəh doğuran müjdə budur ki, 
vaxtilə Qarabağda təsərrüfat sahibi olan 
sakinlər də yurd yerlərinə qayıtdıqdan 
sonra görəcəkləri işlərin planını qururlar. 
Bildiyimiz kimi, işğaldan əvvəlki dövrdə 
Qarabağ ərazisi yüksək kənd təsərrüfatı 
göstəricilərinə malik olub. Ölkədə taxıl, 
pambıq, üzüm, ət və süd, yun və barama 
istehsalının çox hissəsi həmin ərazilərin 
payına düşüb. İndi regionun aqrar 
sahədə əvvəlki şöhrətinə qaytarılması 
üçün konseptual hazırlıq işləri görülür. 
Məskunlaşma prosesi başlanandan 
sonra kənd təsərrüfatı ilə məşğul olacaq 
sakinlərin aqrar texnika, toxum, gübrə və 
digər lazımi vasitələrlə təmin edilməsinə 
dair planlar hazırlanır. 

Zəngilan sakini, əvvəllər rayonda 
kolxoz sədri işləyən Kazım Ağayev: 

–Müəssisə üzümçülük, taxılçılıq və 
heyvandarlıq üzrə ixtisaslaşmışdı. Oraya 
gedən kimi ancaq üzümçülüklə məşğul ola-
cağam, bir də arıçılıqla. Uşaqlarım deyir ki, 
ata, gedək. Gedəcəyimiz günü gözləyirik.

Laçının Minkənd kəndindən olan 
Etibar Babaverdiyev:   

–Rayonumuzun yaylaqları olduqca 
bərəkətlidir. Hər il təkcə bizim kəndimiz 
tərəfə on minlərlə heyvan sürüsü yaylağa 
gətirilərdi. Yenidən Laçın yaylaqlarına üz 
tutmağa hazırlaşırıq. Çox böyük həvəslə 

doğma  elimizə, obamıza qayıdacağıq. 
Təsərrüfatı böyüdəcəyik. Bizdə heyvandar-
lıq üçün gözəl münbit şərait var. Ailəliklə 
həvəslə gözləyirik ki, ərazilər minalardan 
təmizlənsin, şərait yaransın. Planım budur 
ki, dövlətin dəstəyi ilə 200 baş  qara mal, 
100 arı ailəsi alım və ölkənin məhsul bollu-
ğuna kömək edim.

Qubadlı rayonun Əfəndilər kənd 
sakini Allahverdi Mustafayev:

–Rayonda böyük ailə təsərrüfatımız 
olub. Oraya qayıdacağımız günü 
səbirsizliklə gözləyirik. Planlarımıza 
gəlincə, kəndə qayıdaraq meyvə bağları 
salmaq istəyirik. Torpaqlarımız münbitdir, 
kənd təsərrüfatı üçün yararlıdır. Ailəmiz 
3 tondan artıq tütün, 100 kiloqram bara-
ma verirdi, heyvandarlıqla məşğul idik. 
İnşallah, cənab İlham Əliyevin, dövlətimizin 
köməyi ilə orada həmin təsərrüfatı yenə 
yaradacağıq.

İşğaldan azad edilmiş ərazilərimizin 
hesabına növbəti illərdə Azərbaycan 
torpaqlarının əkin balansı xeyli artırılacaq. 
Qarabağ bölgələrində kənd təsərrüfatının 
inkişafı ilə bağlı dövlət başçısının tapşırıq-
larına uyğun olaraq başlanan işlər indidən 
uğur vəd edir.  Fermerlərin kənd təsərrüfatı 
texnikasına tələbatını ödəmək məqsədilə 
onlara minlərlə maşın və mexanizm 
verilməsi, həmçinin, minlərlə baş damaz-
lıq heyvanın satışı maliyyələşdirilib. Ötən 
il 3400-dən çox fermerə mikrokreditlər 
verilib, bu ildən isə həmin kreditlər qat-qat 
artıq olacaq. 

Bəli, qan töküb doğma torpaqlarımı-
zı düşməndən aldıq. İndi də tər töküb 
dirçəltməkdə qərarlıyıq.

Əli NƏCƏFXANLI, “Xalq qəzeti”

Qarabağın minalardan təmizlənən 
torpaqlarında həyat yenidən canlanacaq   

Torpağın səngər yaraları sağalmalı, onun qoynundan gül ətri, çörək ətri  
gəlməlidir. Bu gün biz həmin məramla üzümüzü Qarabağa tutmuşuq. Otuz 
ilə qədər bir dövrdə erməni işğalı altında olmuş, nəhayət, ötən ilin payızında 
Milli Ordumuzun 44 günlük zəfər yürüşü nəticəsində azad edilmiş Qarabağ 
ərazilərini dirçəltməyə başlamışıq. Burada digər sahələrlə bərabər, kənd 
təsərrüfatının da üfüqləri genişlənəcək. Kotan üçün, xış üçün qəribsəmiş 
məhsuldar torpaqlar öz həqiqi sahiblərinin əlləri ilə gül açacaq. Sahələrdən 
tankların deyil, traktorların, kombaynların səsi gələcək.   


